Դեկտեմբերի ֆլեշմոբի խնդիրների լուծումներ

Առաջին մակարդակ

1. 2022թ․ փետրվարի 18-ը ուրբաթ է։ Շաբաթվա ի՞նչ օր կլինի 2022թ․ մարտի 8-ը։
Խնդիրը լուծել սկսելուց առաջ խոսում ենք շաբաթվա մասին. շաբաթը քանի օր ունի, օրերի անունները։

Սկսում ենք կարդալ խնդիրը  և քննարկել. գիտենք , որ փետրվարի 18-ը ուրբաթ օր է ։ Պետք է գտնենք շաբաթվա ինչ օր է լինում մարտի 8-ը։ 

Նախապատրաստական աշխատանք՝ 
Նախ  սովորողներին ասում ենք, փետրվար ամիսը տարվա երկրորդ ամիսն է, ունի 28 օր ներառյալ նահանջ տարին, որն ունի 29 օր։ 2022 թվականի փետրվար ամիսը ունի  28 օր։ 

Խնդրի լուծում՝
Փետրվարի 18 - ը  ուրբաթ է։ Շաբաթը ունի 7 օր.  հաշվում ենք 7 օր և տեսնում, որ հաջորդ 7 օրը կլինի փետրվարի 25-ը։ 

Շաբաթ 19 

կիրակի 20 

երկուշաբթի 21 

երեքշաբթի 22 

չորեքշաբթի 23 

հինգշաբթի 24 

ուրբաթ 25 

Հաշվում ենք հաջորդ 7 օրը և կլինի մյուս ամվա մարտի 4- ը։ 

Շաբաթ 26 

կիրակի 27 

երկուշաբթի 28 

երեքշաբթի 1 

չորեքշաբթի 2  

հինգշաբթի 3  

ուրբաթ 4 

Հաշվում ենք հաջորդ 7 օրը 

շաբաթ 5 

կիրակի 6 

երկուշաբթի 7 

երեքշաբթի 8 
չորեքշաբթի 9 

հինգշաբթի 10  

ուրբաթ 11 

Պահանջվում էր գտնել մարտի 8-ը շաբաթվա ի՞նչ օր է , որը մենք գտանք հաշվելու եղանակով։ Մարտի 8- ը երեքշաբթի է։

Մարինե Մանուկյան

Լավ առիթ է օրացույցին անդրադառնալու համար։ 

Կվերհիշենք տարվա եղանակները, ամիսները, շաբաթվա օրերի անունները։ Կդիտարկենք օրացույցը, կփորձենք ամիսների անունները կարդալ, կհաշվենք, կհամեմատենք ամիսների օրերի քանակները։ Կներկայացնեմ խնդիրը, օրացույցի վրա կնշենք փետրվարի 18-ն ու մարտի 8-ը, կփորձենք կարդալ կամ հաշվելով (գիտեն, որ շաբաթվա առաջին օրը երկուշաբթին է, երկրորդը` երեքշաբթին և այլն) գտնել, թե շաբաթվա ինչ օր է մարտի 8-ը՝ երեքշաբթի։

Օրացույցի օգնությամբ կհաշվենք, թե քանի օր է ստացվում, քանի ամբողջական շաբաթ։

Կներկայացնեմ նաև փետրվար ամսվա օրերի տարբերությունը, կդիտարկենք առաջիկա 4 տարիների օրացույցները, կտեսնենք, թե նույն խնդրի լուծումը ինչպես կփոխվի փետրվարի 29-ի դեպքում։

Մանուշակ Աբրահամյան

Խնդրի լուծման հարմար տարբերակ է օրացույցից օգտվելը, այդպես  տեսանելի կլինի, որ մարտի ութը երեքշաբթի է: Կարող ենք նաև շարունակաբար գտնել ուրբաթները, ամենամոտ ուրբաթը կլինի մարտի 4-ը հաջորդաբար հաշվելով կգտնենք, կամ մարտի 11 և հետհաշվարկի օգնությամբ կգնանք մինչև մարտի ութը և կգտնենք երեքշաբթին:
 Մարգարիտ Թամազյան
խնդիրը կարող ենք քննարկել, լուծել մի քանի տարբերակով։ 
 (բոլորի դեպքում ուսումնասիրում ենք ամիսները, օրերը, օրերի քանակը)


· նայել օրացույցը՝ հեռախոսի, համակարգչի, պատից կախված և այլն

· դիտարկել  աղյուսակի տեսքով՝ կազմելով օրացույց Word  ծրագրով կամ նկարել Paint ծրագրով

· հաշվել ըստ շաբաթվա օրերի՝ ավելացնելով 7-ական։ Այս պարագայում ուշադիր լինենք ամիսների փոփոխությանը։ Ստանալու ենք 25, 4, 11 թվերը՝ համապատասխան ուրբաթ օրվա։ Քանի որ 8<11-ից՝ նվազում ենք շաբաթվա օրերին համապատասխան՝ ստանալով երեքշաբթի պատասխանը։ 

Արմինե Մովսիսյան

Պատասխան՝ երեքշաբթի:

2. Ձմեռ պապիկը տուփերում հերթականությամբ դնում է հետևյալ քանակով նվերներ՝ 6, 9, 13, 18, 24, _: Գտնելով օրինաչափությունը նշի՛ր հաջորդ տուփում եղած նվերների քանակը:

Խնդիրը կարդալուց հետո կփորձենք խաղալ։  Եթե ձեռքի տակ տուփեր չլինեն, կարող ենք նաև պարկեր օգտագործել, նվերներն էլ կարող ենք փոխարինել կոնֆետներով, մատիտներով և այլն։ Առաջին տուփում կամ պարկում կդնենք 6, երկրորդում՝ 9, երրորդում՝ 13, չորրորդում՝ 18, հինգերորդում՝ 24 կոնֆետ կամ մատիտ։ Ուշադիր կնայենք թվերին, որ օրինաչափությունը գտնենք։ Վստահ եմ, որ երրորդ դասարանցիները հեշտությամբ կգտնեն օրինաչափությունը։ Եթե հանկարծ կլինեն դժվարություն ունեցողներ, ընկերները կփորձեն օգնել, բացատրել։ Առաջին և երկրորդ թվերի միջև տարբերությունը 3 է, երկրորդ և երրորդ թվերի միջև՝ 4, երրորդ և չորրորդ թվերի միջև՝ 5, չորրորդ և հինգերորդ թվերի միջև՝ 6, պարզ է, որ հիգերորդ և վեցերորդ թվերի միջև պետք է լինի 7։

24+7=31

Խնդիրը նաև կարելի է շարունակել․ օրինակ՝  գտնելով օրինաչափությունը նշի՛ր հաջորդ  հինգ տուփերում եղած նվերների քանակը:

Կարինե Մամիկոնյան

Այս խնդրում նկատում եմ հետևյալ օրինաչափությունը` 9-ը 6-ից 3-ով է մեծ,13-ը 9-ից`4-ով, 18-ը`5-ով, 24-ը` 6-ով։ Հաջորդ թիվը 24-ից 7-ով պիտի մեծ լինի։ Այսինքն` 31-ն է այդ թիվը։

Հռիփսիմե Առաքելյան

Նախ սովորողներին կբացատրեմ, թե ինչ է օրինաչափությունը, կփորձենք կազմել մի քանի պարզ օրինաչափություններ, այնուհետև կանդրադառնանք խնդրին:

9-6=3  13-9=4  18-13=5  24-18=6 , ուրեմն հաջորդ թիվը պետք է մեծ լինի 24-ից 7-ով: 24+7=31: Հաջորդ թիվը կլինի 31-ը:

Նաիրուհի Համբարձումյան
Սովորողների հետ նախ կխոսենք ինչ բան է օրինաչափությունը, ինչ օրինաչափություն կա 1,2, 3, 4, ... թվերի միջեւ (բնական թվեր):
Նվերների քանակների միջեւ կապը գտնելու համար, հաջորդաբար հաջորդ թվից հանենք նախորդը 9-6=3, 13-9=4, 18-13=5, 24-18=6
Նկատում ենք, որ նվերների քանակը 1-ով ավելանում ՝ 3, 4, 5, 6: Հաջորդ տուփում եղած նվերների քանակը կլինի 24+7=31

Սաթեն Քարաջյան

Սկզբում խնդիրը կարդացինք, հետո փորձեցինք գտնել օրինաչափությունը։ Երեխաների մեծ մասը միանգամից գլխի ընկավ, որ թվերը աճում են ըստ հերթականության՝ 3-ով, 4-ով, 5-ով, 6-ով։ Հետևաբար հաջորդը պետք է մեծացնենք 7-ով ՝ 24 + 7  = 31: 

Աշխեն Թադևոսյան

Պատասխան՝ 31

3. Ձմեռ պապիկը չորս օրվա ընթացքում ստացավ 70 նամակ: Քանի՞ նամակ էր ստացել առաջին օրը, եթե ամեն օր նախորդ օրվանից հինգ նամակ ավել էր ստանում:

Խնդիրը կարդալ, քնարկելուց հետո կսկսենք լուծել։ Քանի որ Ձմեռ պապն ամեն օր նախորդ օրվանից 5 նամակ ավել էր ստացել, պատկերացնենք, որ առաջին օրը ստացել է 1 նամակ, եթե 1-ին օրը ստացել է մեկ նամակ, ուրեմն 2-րդ օրը ստացած կլինի 1+5 = 6 նամակ, 3-րդ օրը՝ 6+5=11 նամակ, 4-րդ օրը՝ 11+5=16 նամակ։ Երկրորդ քայլով 70-(1+6+11+16)=70-34=36, մնացած 36 նամակները 1-ական  կբաժանենք 4 օրերի մեջ։

1-ին օր՝ 10 նամակ

2-րդ օր՝ 15 նամակ


3-րդ օր՝ 20 նամակ
4-րդ օր՝  25 նամակ

Մերի Գրիգորյան

Խնդրի պայմաններում  նշված են կոնկրետ օրերը՝ չորս օրում 70 նամակ և ամեն օր իր նախորդ օրվանից 5 նամակ ավել էր ստանում։ Քանի որ յուրաքանչյուր օր  իր նախորդ օրվանից 5 նամակով ավել էր ստանում, ապա  առանձնացնենք   յուրաքանչյուր օրվա ավել 5 նամակները։ 

Երկրորդ օր- առաջին օրվա նամակների թվից 5-ով ավել նամակ է ստացել

Երրորդ օր-  առաջին օրվա նամակների թվից 5+5 ավել նամակ է ստացել

Չորրորդ օր-  առաջին օրվա նամակների թվից 5+5+5 ավել նամակ է ստացել
5 + 5+5 + 5+5+5 =30  (ավել նամակների թիվը կլինի 30)

70 -30 = 40

40 : 4 = 10 

Ստացվում է առաջին օրը 10 նամակ։

Մարի Միքայելյան

Փորձեցինք 1-10 թվերի վրա և ստացանք այսպես.

1-ին օր- 10 նամակ

2-րդ օր- 15 նամակ

3-րդ օր- 20 նամակ
4-րդ օր - 25 նամակ

2-րդ տարբերակ

Քանի որ հաջորդաբար 5 - ով ավելանում է, ուստի 5+10+15=30

70-30= 40

40:4=10

Քանի որ բաժանում չենք անցել 4 տուփ վերցրեցինք և 40 մատիտ նամակի փոխարեն և փորձեցինք բաշխել 4 տուփերի միջև:

Լենա Վարդանյան

Սաթենիկ Սիմոնյան

Պատասխան՝ 10:

4. Հինգ բաժին տարեգաթա պատրաստելու համար Մանեին հարկավոր էր 2 բաժակ ալյուր և 1 ձու: Քանի՞ բաժակ ալյուր և քանի՞ ձու է հարկավոր Մանեին 45 բաժին տարեգաթա պատրաստելու համար:

Երեխաները paint նկարչական ծրագրով  կնկարեն 5 բաժին տարեգաթա, հետո գծերով կմիացնեն և ներքևում կնշեն, որ հարկավոր է 2 բաժակ ալյուր և 1 ձու, կշարունակեն այդպես գրել, մինչև ստանան 45 տարեգաթա, այնուհետև ալյուրի և ձվի քանակները կգումարեն իրար և կստանան, թե քանի բաժակ ալյուր և քանի ձու է հարկավոր 45 բաժին տարեգաթա պատրաստելու համար։

Լուծում՝  

1) 45։5=9

2) 9.2=18

3)9.1=9

Մանե Հարությունյան

Սովորողները սկզբում կարդացին խնդիրը: Այնուհետև սկսեցին քննարկումը: 5-ական հաշվելով հասան 45-ին. տեսան, որ 45-ի մեջ 9 հատ 5 կա: Հետևաբար 45 բաժին տարեգաթա պատրաստելու համար Մանեին պետք կգա 9 հատ 2 բաժակ ալյուր՝ 9*2=18 բաժակ ալյուր, և 9 հատ 1-ական ձու՝ 9*1=9 ձու: 
Ծաղիկ Գասպարյան

Քանի որ 5 բաժին տարեգաթայի համար անհրաժեշտ է 2 բաժակ ալյուր և 1 ձու, ուրեմն 10 բաժին տարեգաթա պատրաստելու համար անհրաժեշտ կլինի 4 բաժակ ալյուր և 2 ձու: 

15 բաժինի համար 6 բաժակ ալյուր և 3 ձու: 

Այդպես կհաշվենք այնքան միչև հասնենք 45 բաժնին: Կտեսնենք, որ 45 բաժնի համար անհրաժեշտ կլինի 18 բաժին ալյուր և 9 ձու:

Սիդոնյա Վիրաբյան

Խնդիրը հասակնալու համար կնկարենք տվյալը՝ 5 բաժին գաթա, կնշենք, որ այդքան բաժին պատրաստելու համար մեզ անհրաժեշտ է 2 բաժակ ալյուր և 1 ձու: Կառանձնացնենք խնդրի պահանջը՝ քանի՞ ձու է հարկավոր 45 բաժին տարեգաթա պատրաստելու համար: Մեզ հայտնի է 5 բաժին պատրաստելու համար անհրաժեշտ քանակը, նախ կքննարկենք, թե քանի՞ 5 կա 45-ի մեջ, կհաշվենք 9 հատ հինգ: Այսինքն կարող ենք նկարել նույն նկարը նույն տվյալներով 9 անգամ, և վերջում իրար գումարել ալյուրի և ձվի քանակները: Կստանանք հետևյալը՝ 2+2+2+2+2+2+2+2+2=18 կամ 9 x 2=18,

1+1+1+1+1+1+1+1+1=9 կամ 9 x 1=9,

✔️Խնդրի լուծման մի այլ տարբերակ կարող է լինել 10 բաժնի վերածումը, կքննարկենք, որ 45-ի մեջ կա 4 հատ տաս և 1 հատ հինգ բաժին: Եթե հինգ բաժին պատրաստելու համար պետք է 2բաժակ ալյուր և 1 ձու, ապա 10 բաժնի համար անհրաժեշտ կլինի կրկնակին՝ 4բաժակ ալյուր և 2 ձու: 45 մեջ կար 4 հատ տաս, հետևաբար կարող ենք նկարել 4 հատ 10 բաժին՝ նշելով գտած տվյալը և գումարել իրար՝ 4+4+4+4=16 կամ 4 x 4=16, 2+2+2+2= 8 կամ 2 x 4=8, սրան կգումարենք 45-ից մնացած 5 բաժնի բաղադրիչները՝ 16+2=18, 8+1=9: 

Անահիտ Մելքոնյան

45 բաժնի մեջ կա 9 հատ 5 բաժին: Անհրաժեշտ է 9x2=18 բաժակ ալյուր, 9x1=9 հատ ձու:

Անահիտ Հարությունյան

Պատասխան՝ 18 բաժակ ալյուր և 9 ձու:

5. Տուփի մեջ կար 18 սպիտակ, 19 կարմիր, 20 կապույտ եւ 10 կանաչ խաղալիքներ։ Առանց նայելու ամենաքիչը քանի՞ խաղալիք պետք է տուփից հանել, որպեսզի դուրս եկած խաղալիքների մեջ լինեն թվարկված գույներից գոնե երեքը։
Պետք է հանել գոնե 40 խաղալիք, որ եթե առաջին 20-ը լինեն կապույտ,  19-ը` կարմիր, մեկ գույն էլ կլինի սպիտակ կամ  կանաչ։

Մարիամ Մանասյան

Որպեսզի հաստատ իմանանք, որ դուրս են եկել թվարկված գույներից գոնե երեքը, պետք է կատարենք հետևյալ քայլերը.

Հանենք 20 խաղալիք, ենթադրենք բոլորը կապույտ են դուրս եկել։ 

Այնուհետև հանենք 19 խաղալիք, ենթադրենք բոլորը կարմիր են դուրս եկել։ Հաջորդ խաղալիքը հանելիս, որ գույնն էլ լինի կբավարարի մեր խնդիրի պայմանին:

20+19+1=40

Սրբուհի Ներսիսյան

Որպեսզի պարզ լիներ, որ դուրս են եկել թվարկված գույներից գոնե երեքը, կատարեցինք հետևյալ հաշվարկը:

Հանենք 20 խաղալիք, ենթադրենք բոլորը կապույտ են դուրս եկել։
Այնուհետև հանենք 19 խաղալիք, ենթադրենք բոլորը կարմիր են դուրս եկել։ Հաջորդ խաղալիքը հանելիս, որ գույնն էլ լինի կբավարարի մեր խնդրի պայմանին:

Լուծում
20 + 19 +1 = 40
Մարիամ Խաչատրյան
Եթե վերցնես 20+19=39 խաղալիք եւ 1 խաղալիք ավել, ապա հավանականություն կա, որ երեք գյուներից էլ լինեն։ 39+1=40

Թամար Մարիմյան

Քանի որ խաղալիքները պետք է առանց նայելու հանել, ապա առաջինը դուրս կգան 20 կապույտը(դրանք ամենաշատն են), այնուհետև ըստ քանակի նվազման դուրս կգան 19 սպիտակները։ Ցանկացած հաջորդը հանելիս դուրս կգա երրորդ գույնի խաղալիքը։  Այսինքն' 20+19+1=40 խաղալիք։

Նելի Թովմասյան

Պատասխան՝ 40։

6. Ի՞նչ թիվ է թաքնված A տառի փոխարեն: A9 + 2А = 84

Նման խնդիրներ շատ ենք լուծում ու անմիջապես գլխի են ընկնում, էստեղ կարևորում ենք. սկզբում միավորներն ենք գումարում , հետո`տասնավորները և պետք է նույն թիվը լինի:

59+25= 84

Ազնիվ Մանուկյան

1)A9=10xA+1X9
2A=2X10+Ax1

10A+9+20+A=84

11A+29=84
11A=84-29
11A=55
A=55:11=5
A=5

2)Տեղափոխենք տառերի, թվերի տեղերն այնպես, որ տառերը լինեն իրար կողք, իսկ թվերը՝ իրար: Կստացվի 29+ AA: Այնուհետև  կգտնենք անհայտ բաղադրիչը և պարզ կդառնա անհայտ թիվը:
 A9 + 2А =AA+29=84
84-29=55
AA=55
A=5
3)84-20-9=55

Գոհար Սմբատյան
Բացատրում են սովորողները` 

Սկսում ենք միավորից` 9+A=4, նշանակում է այնպիսի  թիվ է գումարվել, որ գումարը ստացվել է  14 (9+5=14)։ Ուրեմն A=5,  ստացվում է  59+25=84։

Պետրոսյան Լուսինե Գ.

Սկսում ենք նրանից, որ 9-ին պետք է գումարել  այնպիսի թիվ, որը վերջանա 4-ով :  / 9+5=14/

Գտանք, որ անհայտ A-ն  5-է :  /Տասնավորը՝ 5, միավորը՝   9 այսինքն  59/

Անահիտ Ավագյան

Պատասխան՝ 6:

7. Արամը սկզբում տոնածառից կախեց տուփի մեջ եղած խաղալիքների կեսը, հետո կախեց մնացած 17 խաղալիքը, մի խաղալիքն էլ փչացած էր, չկախեց: Սկզբում քանի՞ խաղալիք կար տուփում:

Նախ կարդացինք խնդիրը, հասկացանք պահանջը: Սկզբում սովորողներին մի փոքր շփոթեցրեց տուփի մեջ եղած  փչացած խաղալիքը, բայց հետո որոշեցինք խնդիրը նկարել, որն էլ օգնեց մեզ գտնել  ճիշտ լուծումը: «Paint» ծրագրով սկզբում նկարեցինք մեկ հատ տուփ, որի մեջ առանձին նկարեցինք 17 կարմիր և մեկ սև (փչացած) խաղալիք: Խնդրի մեջ տրված էր, որ դա Արամի ունեցած խաղալիքների կեսն էր, իսկ մյուսը կեսը Արամը արդեն կախել էր տոնածառից: Այնուհետև տուփի կողքին նկարեցինք նաև տոնածառը զարդարված խաղալիքներով: Արամը կախել էր տուփի մեջ եղած խաղալիքների կեսը, որից հետո էլ  տուփի մեջ մնացել էր 17 նորմալ և մեկ փչացած խաղալիք, այսինքն՝ 18 խաղալիք : Այստեղ, երբ հաշվում էինք խաղալիքները,  մեր սովորող Ադրիանան միջամտեց և այսպես բացատրեց. 

-Հա, ինչ կապ ունի, որ փչացած է, չէ՞ որ այն տուփի մեջ է, ուրեմն հենց 18 խաղալիք էլ կա:  

Այստեղ էլ հիշեցինք, որ 18 խաղալիքը Արամի ունեցած խաղալիքների կեսն էր, այսինքն՝ 2 հատ 18 խաղալիք ուներ Արամը, կեսը՝ տուփի մեջ, մյուս կեսը՝ տոնածառին(տոնածառին նկարեցինք էլի 18 խաղալիք), իսկ 18+18 = 36 : Էդպես էլ ստացանք ճիշտ պատասխանըՔ: Նկարելը  շատ օգնեց մեզ և ավելի պատկերավոր  դարձրեց խնդիրը: 

Քրիստինե Հովսեփյան

Սկզբում կախել է տուփի մեջ եղած խաղալիքների կեսը, հետո մնացած 17-ը, մեկն էլ չի կախել, քանի որ փչացած էր։ Այսինքն` 17 կախել է, մեկը չի կախել` 1+17=18, հետևաբար սկզբում էլ կախել է առաջին կեսը` 18 խաղալիք։ Տուփում եղել է 36խաղալիք։

Մարգարիտ Հովնանյան

Մինչև այս խնդիրը լուծելը, նախ անդրադարձանք կեսի հասկացությանը: Հետո կարդացինք խնդիրը և նկարելով լուծեցինք: 

Այս խնդիրը կարող ենք լուծել վերջից՝ քայլ առ քայլ  առաջ գալով: Եթե տուփում մնացել էր 17 և 1 խաղալիք, նշանակում է մյուս կեսը՝ այսինքն 18 խաղալիքը Արամը կախել էր տոնածառին: Հետևաբար 18+18= 36:

Արմինե Մնացականյան
Քանի որ խնդրի սկզբում ասում է, որ կախել են տուփում եղած խաղալիքների կեսը, իսկ հետո մնացածը, իսկ մնացածը եղել է 17 հատ նորմալ և 1 հատ փչացած. 

Ուստի կլինի. 

17+1=18

18×2=36

Մելինե Սիմոնյան
Խնդրի սկզբում մենք իմանում ենք, որ Արամը տոնածառից կախում է տուփի մեջ եղած խաղալիքների կեսը։ Հետո կախում է մնացած 17-ը, որոնցից մեկն էլ փչացած էլինում, չի կախում։ Հասկանում ենք, որ տոփի կեսը՝ 17+1= 18 խաղալիք է լինում, հետո կրկնապատկում ենք, որպեսզի իմանանք տուփում եղած խաղալիքների ամբողջ քանակը, ստանում ենք՝ 18+18=36 խաղալիք։

Լիանա Ռոզիկյան

Պատասխան՝ 36:

8. Հասմիկը, Անահիտը, Լուսինեն և Անին զարդարում էին տոնածառը: Նրանցից մեկը կախեց կարմիր լույսեր, մյուսը՝ դեղին լույսեր, և մնացած երկուսը՝ կանաչ լույսեր: Լուսինեն և Անահիտը զարդարեցին տարբեր գույնի լույսերով: Անին կախեց դեղին լույսեր: Ի՞նչ գույն էր Հասմիկի կախած լույսը:

Այս խնդիրը կլուծեմ վերջից.

1.Անին կախեց դեղին լույսեր։

2.Լուսինեն և Անահիտը տարբեր գույնի լույսեր։ Մեկը կարմիր, մյուսը՝ կանաչ)։

3. Հասմիկը կախեց կանաչ լույս։

Սեդա Խաչատրյան

Ընդանուր կար 1 դեղին, 1 կարմիր,  2 կանաչ լույսեր։Աղջիկներից մեկը կախել էր դեղին լույսը,  մյուս երկուսը ՝ տարբեր՝ այսինքն կանաչ և կարմիր ։ Քանի որ մնացել էր 1 կանաչ ,հետևաբար Հասմիկը կախեց  կանաչ լույսը։

Գայանե Թորոսյան

Խնդիրը լուծել ենք տղայիս հետ: Կարդացինք, paint-ով գրեցինք չորս աղջիկների անունները: Հետո ըստ լույսերի գույների գծեր քաշեցինք և փորձեցինք վերլուծել խնդիրը:

Տղաս ասաց՝

-Եթե Լուսինեն և Անահիտը զարդարել են տարբեր գույներով, ապա կարող է լինել երեք տարբերակով՝ 

կարմիր-դեղին, 

դեղին-կանաչ

կարմիր-կանաչ

Սակայն խնդիրում նշված է, որ Անին դեղին լույսեր է կախել և մեր տարբերակները քչանում եմ, մնում են կարմիր և կանաչ գույները: 

/Այսպես սկսեց գույներն ու աղջիկների անունները խմբավորել:/

-Դե եթե Անին դեղին լույսերով է ձևավորել, Լուսինեն ու Անահիտը կարմիր և կանաչ գույներով, ապա մնում է երկրորդ կանաչը: Այսպիսով պարզեցինք, որ Հասմիկը կախել է կանաչ լույսերը:

Արմինե Գյոնջյան

Քանի որ Անին կախել է դեղին լույսը, Անիի վանդակը կներկենք դեղին: Մնում է երկու կանաչ և մեկ կարմիր լույս: Անահիտն ու Լուսինեն կախեցին տարբեր գույնի լույսեր այսինքն՝ կանաչ և կարմիր: Կներկենք իրենց վանդակները համապատասխան գույներով: Մնում է մեկ կանաչ լույս: Ուրեմն Հասմիկը կախել է կանաչ գույնի լույսը: 

Հասմիկ Ղազարյան

Ես ու տղաս այս տարբերակով ենք լուծել։

Անահիտ Գրիգորյան

Պատասխան՝ կանաչ:

9. Սլաքավոր ժամացույցը, ուղիղ ժամը վեցին, խփում է վեց զարկ, որը տևում է երեսուն վայրկյան: Ամանորի գիշերը տասներկու զարկը քանի՞ վայրկյանում կզարկի:

Նկարեցի թղթի վրա 1-6 թվերը, նրանց միջակայքերը հաշվեցի՝ 5։ Ապա 30 վայրկյանը 5 մասի բաժանելիս ստացա 6 վայրկյան։ Իսկ 1-12 թվերի միջակայքը հաշվեցի՝ 11, 11 հատ 6-ը եթե հաշվենք՝ 66:

Դասարանում կփորձենք նկարելով կամ հենց սլաքավոր ժամացույցի օգնությամբ։

Լիլիթ Սահակյան

Այս խնդիրը լուծելուց առաջ լուծենք oժանդակ խնդիր:
Մի ուղղով, իրարից հավասար հեռավորությունների վրա տնկել են 12 ծառ: Առաջին և վեցերորդ ծառերի հեռավորությունը 30մ է: Գտեք առաջին և տասներկուերորդ ծառերի միջև եղած հեռավորությունը: Ծառերի հաստությունները անտեսել:


Երկու հարևան ծառերի հեռավորությունը անվանենք միջծառային հեռավորություն: Առաջին և վեցրորդ ծառերի միջև կա 5 միջծառային հեռավորություն: Հետևաբար միջծառային հեռավորությունը 6մ է: Առաջին և տասներկուերորդ ծառերի միջև կա 11 միջծառային հեռավորություն: Հետևաբար նիաց միջև եղած հեռավորությունը կլինի 66մ:
Մեր խնդրում երկու զարյերի միջև եղած ժամանակահատվածը անվանենք միջզարկային ժամանակ: Առաջին զարկից մինչև վեցերորդ զարկը կանցնի հինգ միջզարկային ժամանակ(զարկի համար ծախսած ժամանակը անտեսում ենք): Հետևաբար միջզարկային ժամանակը կլինի 6 վայրկյան:Առաջին զարկից մինչև 12-րդ զարկը կանցնի 11 միջզարկային ժամանակ: Հետրաբար 12 զարկի համար կպահանջվի 66 վայրկյան:

Գևորգ Հակոբյան

Պատասխան՝ 66: 

10. Բակում 14 զույգ երեխաներ սահնակ էին քշում, ընդ որում սահնակ քշողներից 9-ը երեխան աղջիկ էր: Երեխաներից քանի՞սն էին տղա:

Կարող ենք Paint ծրագրով նկարել: Քանի որ ամեն սահնակի վրա զույգ երեխա է, այսինքն ընդհանուր երեխաների քանակը կհաշվենք` 28: 

28-ից 9-ը տղային կհանենք, կստանաք 19

Տաթև Սահակյան

Քանի որ խնդրում խոսք է գնում զույգ հասկացության մասին, նախ երեխաների հետ զույգեր կկազմենք, որից հետո կառանձնացնենք 14 զույգին։ 14 զույգին հաշվելով կտեսնենք, որ նրանք միասին կլինեն 28 հոգի։ Այսքանից հետո խդիրը նորից կպատմենք ու կստացվի, որ պետք է առանձնացնենք 9 հոգու, որոնք աղջիկներն էին։ Առանձանցնելուց հետո կհաշվենք մնացածին ու կստացվի, որ տղաներն էլ  19 հոգի էին։

Կարինե Խառատյան

Պատասխան՝ 19:

